
        
            
                
            
        

    
	Ч. Арьяасүрэн

	 

	СҮҮЛЭНХҮҮД ТОХИОЛДСОН АДАЛ ЯВДАЛ

	(сургуулийн бага насныханд)

	 

	ГУРАВДУГААР ҮЛГЭР : СҮҮЛЭНХҮҮ НОМЫН ОРОНД

	 

	"АРДЫН БОЛОВСРОЛЫН ЯАМНЫ ХЭВЛЭЛ" УЛААНБААТАР хотноо 1981 онд эрхлэн хэвлүүлсэн " СҮҮЛЭНХҮҮД ТОХИОЛДСОН АДАЛ ЯВДАЛ" номоос

	 

	"Цагаан бамбарууш" хэвлэлийн газар 2016 онд цахим хэлбэрт хөрвүүлэв.

	Хайрт хүүхдүүд ээ! Та нар номын баатруудтай бишгүй танил шүү дээ. Тэдгээрийн дотроос А. Толстойн «Алтан түлхүүр буюу Буратиногийн явдал» зохиолын Карабас-Барабас, Буратино, Мальвина, Пьеро; Д. Родарийн «Чиполлинод тохиолдсон явдал»-ын Чиполлино, Нимбэг хун тайж, Помидор1, өмгөөлөгч Буурцаг, К. Чуковскийн «Доктор Ай-Ёо» зохиолын Ай-Ёо, «Бибигон» гэдэг үлгэрийн Бибигон, Цинцинелла, Марчеллогийн «Хадаасханд тохиолдсон явдал»-ын Хадаасхан, Чичетти, Орос ардын үлгэрийн тэнэг зарц Балда, Араб үлгэрийн шулам эм Яго, Луу; А. С. Пушкиний «Алтан загас», П. Ершовын «Бөхтэй морьхон» зэрэг баатруудыг юунд эс андах вэ.

	Энэ баатруудтай Сүүлэнхүү маань саявтар учран уулзжээ. Тэр уулзсан газар нь мэдээжээр «Номын орон» билээ. Сүүлэнхүүг номын орныхон яаж угтаж авсан, тэнд юу болсон тухай энэ үлгэрт өгүүлнэ.

	 

	 

	 


НОМЫН БААТРУУД СҮҮЛЭНХҮҮГ ДУУДАВ

	 

	Сүүлэнхүү ямар нэг ном уншиж дуусаад «Цааш юу болсон бэ? Буратино одоо хүртэл хүүхэлдэйн «Цахилгаан» театртаа ажилласаар байгаа юу? Чиполлино, Интоорхон хоёр сургуулиа төгсөөд, хаана ажилд орсон бэ?» гэж надаас асуудаг байлаа. Тэр нэг өдөр:

	— Карабас-Барабас борооны шалбаагт ойчоод босож явсан байх даа. Өмгөөлөгч Буурцаг гадаадын ямар оронд байгаа бол гэв. Тэгээд хөөрхий Бибигонтой уулзах юмсан гэж гуйна.

	Сүүлэнхүү бол миний номын хайрт баатар учраас түүний хүсэлтийг яаж биелүүлэх билээ гэж сэтгэл зовсоор би өдөр шөнийг зовж өнгөрүүлж байв. Тэгээд Сүүлэнхүүг дагуулаад номын оронд очъё, үүнээс өөр зам алга гэж бодов.

	Би Сүүлэнхүүгээ хөтлөөд номын орон руу явлаа.

	Биднийг очиход номын орны оршин суугчид шинэ байшинд нүүсэн байв. Шинэ байшингийн нийтийн гал тогооны газар ахлагч тогооч Чиполлиногийн удирдлагаар янз бүрийн витаминтай хоол бэлтгэж байлаа.

	— Ашигтай ногоо-сонгиныг ахиухан идэж бай! гэж Чиполлино бүгдэд зөвлөнө. Ахлах тогооч өөрөө ч сонгино шүү дээ. Карабас-Барабасыг мах хөшиглө гэхэд тэр тогооч нарын өөдөөс бүдүүн хоолойгоор хэдэрлэж хутгаа шүүрэн авч байв.

	Орон сууцын ахлагчаар Зад угаагч томилогджээ. Зад угаагч, нямбай Мальвинад үзэг бэх гардуулахад, оршин суугчдын том дансыг Пьеро түүнд дуудан өгөх ажээ.

	Хаа нэг газар усан нүдэт гүнжийг чангаар цорхирон уйлахад, Зад угаагч очиж:

	— Усан дуслаа дэмий үрээд яана, талын цэцгийг усалбал дээргүй юу? гэж хэлэх дуулдав.

	Зад угаагч бас хар санаат Шуламсыг албадан ажиллуулах гэж

	— Иргэн эмэгтэй гуай, би нийтийн дүрмээс ухарч, таныг зүгээр суулгаж чадахгүй. Биднийг баясгагч номын байшингийн шороо тоосыг гүвж үз! гэхэд Шуламс аталзан уурлаж, өст дайснаа идье гэвч үнэндээ чадал нь хүрэхгүй тул гүвүүрийг шүүрэн авч хамаа намаагүй савчиж эхлэхдээ хамраа өвдтөл дэлслээ.

	Зад угаагч, луунд шинэ ёс журмаар амьдрахыг зааж:

	— Хамрынхаа нүхээр улаан дөл улалзуулахдаа амьтныг түлэх биш дулаацуулж бай. Манай галчаар ажиллахдаа түймэр гаргуузай гэж хэлэв.

	Тэр өдөр хүүхэлдэйн улсын захирагч Интоорхоны тушаалаар Нимбэг хунтайж Интоор гүнгийн хатад цөм цөллөгийн хугацаа дуусгаад буцаж иржээ. Үзвэрийн газруудын зарлалын самбарт:

	 

	«Өнөөдөр 16 цагаас хүүхэлдэйн «Цахилгаан» театрт «Алтан түлхүүр буюу Буратиногийн адал явдал» гэдэг жүжгийн 100011 дэх тоглолттой»

	 

	гэсэн зарлал хадагджээ. Карабас-Барабас, Помидор хоёр зарлалыг үзэж харагдав.

	Карабас, Барабас санаа алдаж,

	— Хэзээ би «Цахилгаан» театрын эзэн болсон байдаг бол. Намайг тэд нар «Урьд хүүхэлдэйн театрын захирал байсан юм. Тэгээд бас хүүхэлдэйн ухааны доктор гээд дэвшүүлчихдэггүй юм байх даа» гэхэд,

	— Тэгэх нь ч харин юу бол. Магадгүй. Нимбэг хунтайж хүүхэлдэйн улсын захирагч, би хотын дарга, та театрын захирал болчихсон байх аз завшаан тохиолдох ч юм билүү? Ер нь та Нимбэг хунтайжтай уулзаагүй биз?

	— Үгүй шүү. Хөөрхий мөн удаан хугацаагаар цөллөгт суулаа даа.

	— Тиймээ. Бид ч Нимбэг хунтайжийн байхгүй хооронд зовлон зүдүүр мундахгүй амслаа гэснээ цагаа харж:

	— Би нэг юманд очилгүй горьгүй гэв.

	— За чи минь хаашаа очих гэж яарч орхив гэж Карабас-Барабасыг асуухад Помидор түүний чихэнд:      

	— Нимбэг хунтайжийнд гэхэд Карабас-Барабас:

	— Би ч гэсэн очъё. Ярих зүйл байна гээд тэр хоёр булан тойроод алга боллоо.

	Энэ үед үзэгчид театрын зүг цувж эхэллээ. Үсээ хоёр салаа сүлжсэн охид, цагаан морьтой хөвүүд, таяг тулсан цал буурал өвгөд, эмгэд, бор даавуун баавгайнууд зэрэг өдий төдий «амьтан» явж өнгөрнө. Тэр олны хэн нэг нь:

	— Хүүе, тэр Сүүлэнхүү байна! гэж хашхирав. Удалгүй хөгжилтэй, улаа бутарсан хацартай Бибигон хүү, дүү охин Цинцинеллатайгаа хүрч ирээд:

	— Явъя, Сүүлэнхүү минь! гэхтэй зэрэг Сүүлэнхүү миний гараас мулт үсрээд надад «Баяртай. Сайн явж хариарай» ч гэж хэлэхээ мартаад, Бибигон Цинцинелла хоёртой хөтлөлцөөд одов. Бибигон замдаа,

	— Модон хүмүүсийн амьдралаас зохиосон маш сонирхолтой анхаарал татам инээдмийн жүжиг шүү дээ. Тэд нар хурц ухаан, зориг самбаа, санаа бодлынхоо хүчээр дайснуудаа яаж ялсан тухайгаа өгүүлнэ гэж ярьж явав.

	— За яамай. Нөхөдтэйгээ нийлсэн хойно. Сүүлэнхүү минь алзахгүй дээ. Сайн явах болтугай гэж ерөөлөө. Сүүлэнхүүг янз бүрийн номын баатрууд хүрээлж, үнсэж байгаад цөмөөрөө:

	 

	«Бор шувуу

	Нисээд ирлээ.

	Босоо шонгоор

	Эгнээд суулаа.

	Нэг, хоёр, гурав

	Нэгд нэгэнгүй тоолоорой.

	Жиргэж байгаад

	Дэрвэж үзээд

	Дүрсхийж дэгдээд

	Сүрхийж нислээ.

	Нэг, хоёр, гурав

	Нэгд нэгэнгүй бариарай!»

	 

	гэж дуулсаар театрын хаалгаар оров.

	 

	 

	ХУЙВАЛДААН

	 

	Удалгүй үзэгчдийн танхимыг гэрэлтүүлж байсан чийдэнгүүд унтарч, тайзан дээр хурц гэрэл тодроход улаан залаа бүхий малгай өмссөн шовх хамартай хүн цагаан толгой сугавчилсаар дэгдэн гүйж ирэв.

	Сүүлэнхүү энэ хүний зургийг номоос үзсэн тул Буратино гэж танилаа. Буратинод тохиолддог явдлууд ээлж дараалан өнгөрсөөр байлаа. Инээдэмт жүжгийн өөр нэг үзэгдэл эхлэхэд Буратино хэлсэн нь:

	— Би ер нь тэр алтан түлхүүрээр нээгддэг хаалга хаана байгааг Карабас-Барабасаас мэдэхгүй орхиж болохгүй учир түүнийг мэдэхийг хүснэ.

	— Таныг эзгүйд айж байна, айж байна! гэж Мальвина хэлэв.

	— Пьеро танд яагаад байна?

	— Ээх, энэ чинь ердөө л шүлэг уншихаас өөр... гэхэд

	— Би Мальвинаг арслан шиг л хамгаалж байя. Та нар намайг ямар хүн болохыг мэдэхгүй байна гэж Пьеро хашхирав.

	— Сайн байна, Пьеро. Аль хэдийн тийм л байх байсан! гэж хэлээд Буратино явлаа.

	Жүжгийн сүүлийн үзэгдэлд Буратино ширээн дээр байсан домбо дотор орж явчхав. Тэр ширээнд Карабас- Барабас, Дуремер хоёр ирж суулаа. Тэгтэл Буратино домбоны гүн ёроолоос чанга дуугаар,

	— Нууцаа илрүүл. Золгүй минь, нууцаа илрүүл! гэлээ. Карабас-Барабас эрүүгээ тэсгэлгүй хавжигнуулан Дуремерыг бүлтгэнэн харлаа.

	— Энэ чи юү?

	— Үгүй энэ... Би биш.

	— Намайг нууцаа илрүүл гэж хэн хэлэх нь тэр вэ?

	— Нууцаа илрүүл! гэж домбоны гүнээс бүдэг дуу дахин гарч, — Эс илрүүлбэл энэ ширээнээс явахгүй шүү. Золгүй минь! гэж сүрдүүллээ...

	Тайзнаа инээдэмт жүжиг ийнхүү үргэлжилж байхад хунтайжийн гэрт түүний нэг санаатнууд цуглаад өөрсдийн засгийг тогтоохоор аюулт хуйвалдаан зохиож, өөр хоорондоо маргацгааж байлаа. Карабас-Барабас:

	— Та нар өөрсдийнхөө хууль ёсыг хурдхан шиг тогтоож орхи! Би «Цахилгаан» театрын эзэн болоод баячуудын ялалтыг харуулсан жүжиг үзүүлнэ гэнэ. Нимбэг хунтайж:

	— Таны тэр жүжиг мүжиг үзүүлэх ч гайгүй хэвтэнэ. Урьдаар эднийг яаж залхаахаа бодох хэрэгтэй байна. Чичетти чиний танк их буунууд улсад цөм хураагдаад трактор болон өөрчлөгдөж тариалангийн талбайд зүтгэж байгаа хэрэг үү? гэхэд Чичетти:

	— Тэгсэн. Гэхдээ газар доор хэд гурван юм бий. Нимбэг хунтайж:

	— Юу юу бий гэж? Чичетти:

	— Арван хоёр танк, найман их буу. Нимбэг хунтайж:

	— Боллоо, боллоо. Зэр зэвсгээр бид дутахгүй юм байна. Тэднийг байраас нь хөдөлгөөд өгөх Нимбэг цэргүүд хуарандаа тушаал хүлээж байгаа. Цусанд дуртай гурван толгойт луу, шуламсууд ч бидний талд шүү гэхэд Помидор:

	— Ямар сайхан юм бэ? гэж хашхирлаа. Нимбэг хунтайж:

	— Чимээгүй гэж зандраад, би та нарт Гангийн орны эзэн хаан Харангалуулагчаас надад илгээсэн захидлыг уншиж сонсгоё.

	 

	«Эрхэм хайрт найз Нимбэг хунтайж! Чамайг суллагдсан мэдээ сонсоод Гангийн орон баячуудын эрх ашгийг хамгаалсан улс ганцаараа байхаа больж, далайн тэртээд чиний уран ухаан, зоригт тэмцлийн хүчээр бас нэг улс нэмэгдэнэ гэдэгт итгэж байна. Урьдын цаг шиг өчнөөн төчнөөн мянган цэрэг, нисэх онгоц, их буу, танкаар тусалж чадахгүйд сэтгэлээр битгий унаарай. Өөрийнхөө бололцоо-хүчийг дүүрэн ашигла! Засгийн эрхийг гартаа авсны чинь дараа улс орноо батлан хамгаалахад чинь тусламж үзүүлэмз. Ирээдүйд хамтран номын оронд ноёрхохын төлөө тэмцье!» 

	 

	гэж захидлаа төгсгөв. Помидор:

	— Энэ захидлыг танд хэн хүргэж ирэв? гэв. Нимбэг хунтайж,

	— Өмгөөлөгч Буурцаг л байхгүй юу. Тэр чинь Чиполлиногийн дэглэм тогтоход оргож гараад нэг хэсэгтээ өмгөөлөгчөө хийж, дараа нь Гангийн оронд очиж гурван жил тагнуулын сургуульд суралцаж төгсөөд нэлээд хэдэн оронд тагнуул хийж явжээ. Эзэн хаан Харангалуулагч түүнийг манай цэргийн зөвлөхөөр томилсон байна гэлээ.

	 

	 

	 


ЭСЭРГҮҮ БОСЛОГО

	 

	Шөнийн харанхуйгаар Помидор том алчуур барин Зад угаагчийн унтаж байгаа өрөөний тус газар очоод түүний хэрэглэдэг усны хоолойг бөглөж хатааж алав. Энэ үед Чичетти нуусан байраас танк, их буунуудаа гаргаж хотын зүг гэрэл асаалгалгүй хөдөлгөв.

	— Цэргүүдээ гүйцгээ, гүйцгээ! Чиполлиногийн ордныг хурдан бүсэл! хэмээн Нимбэг хунтайж командлаад, Помидорт тавин Нимбэгэн цэрэг гарган өгч, «Утсан харилцааг эзэлж ав!» гэж даалгаад Хунтайж өөрөө Чичеттитэй хамт нэг танканд суугаад Чиполлиногийн байр луу довтолголоо.

	Доктор Ай-Ёо руу Луу нисэж очоод:

	— Өнөө шөнө миний нойр ер хүрэхгүй зовоож байна. Эм тангаас чинь ууж, нэмэрт чамайг иднэ! гэж гал бадруулснаа,

	— Ай-Ёо, чи аминаасаа хагацах болжээ гэв.

	Доктор Ай-Ёо самбаатай хүн болохоор завдаж Лууны сүүлэнд зуун гичийг, хөлд нь арван гичийг шавж орхив оо. Луу хорсон уурласандаа муухай орилж, шуламс Ягог

	— Авраарай, туслаарай! гэж дуудав. Яго галын шилээвэр барьсаар ирж докторын ар дагз руу цохисонд Ай-Ёо гийн ухаан балартан хөсөр унав. Хүмүүсийн хашаа тойрон гүйлдэх, танк нижигнэн дуугарахыг хаалгач цэрэг мэдээд яаран гүйсээр хаалгыг тогшин Чиполлиног сэрээж эл явдлыг хэлэв.

	Чимээ шуугианаар Интоорхон сэрж Чиполлиногийн унтлагын өрөөнд санд мэнд ирэхэд Чиполлино орон сууцын ахлагч Зад угаагч руу утасдаж:

	— Гарнизоноос хороо цэргийг яаралтай ирүүлэхийг хүсээд хариуд нь:

	— За, за. Эрхэм ахлах тогооч оо гэж даажигнасан дуу сонсогдов. Энэ даажигнасан хүн бол өнөөх тагнуул өмгөөлөгч байсныг хэн зүүдлэх билээ дээ. Тэгтэл цонхны шил хагарч Нимбэгэн цэргүүд өрөөнд дайран орж Чиполлино Интоорхон хоёрыг яах ийхийн зуургүй янгинатал хүлээд Нимбэг хунтайжийн өмнө авчрав. Нимбэг хунтайж ёжтой инээж,

	— Эрхэм ахлах тогооч оо, сайн байна уу? гэж мэндлээд таны өршөөлөөр би цөллөгөөс суллагдаж ирээд хуучин эрх ямбаа эдлэх цаг иржээ. Харин, та хар байшинд хэдэн жил амарч, нойр хоолгүй ажиллаж алдсан хүчээ сэлбэ дээ! гэснээ харгалзагч цэрэгт,

	— Наадуулаа шоронд хий! гэж тушаав.

	Хотын жүжигчдийн суудаг хэсэгт том тулалдаан ид үргэлжилж байлаа. Хүүхэлдэйн театрын жүжигчид юу дайралдсанаараа зэвсэглэж Карабас-Барабасын удирдсан Нимбэгэн цэргүүдтэй нэгийгээ үзэлцэв. Ялангуяа дүрсгүй Бибигон сэлмээ шаламгай эргүүлэн Нимбэгэн цэргүүдийг баруун зүүнгүй цавчин, мөн Хадаасхан угаас төмөр биетэй тул далайх болгондоо Нимбэгэн цэргүүдийг үхтэл цохиж байлаа.

	Карабас-Барабас олон хүнээ хороолгож ухрахдаа Хунтайжаас туслах хүч эрэв.

	Жүжигчид ялалтдаа урамшин дайснаа уулгалан дайрав аа. Хадаасхан гэтэн очиж Карабас-Барабасыг гэнэт цохиход тэр,

	— Оо, оо! гэж муухай орилон ойчив.

	Довтлогчид гэнэджээ. Чичетти танк их буугаар зэвсэглэн тэдний араас байлдав. Их буугаар буудахад манарсан их тоос дэгдэн харанхуйлж, сумны хэлтэрхий Хадаасханы зүүн хөлийг хүнд шархтуулжээ. Жүжигчдийн ихэнх нь шороо, чулуунд дарагдав. Нимбэг тайжийн тушаалаар олзлогдогсдыг бүгдийг шоронд хорилоо.

	Тэр шөнөдөө радиогоор хотод хаалттай нэвтрүүлэг явуулж «Номын оронд төрийн эргэлт болов. Хунтайж номын орны ерөнхий сайдаар, Чичетти цэргийн яамны сайдаар, Помидор хотын даргын тушаалд тус тус томилогджээ» гэж зарлав.

	Карабас-Барабас сэхэж ухаа ормогц «Цахилгаан» театрын эзэн болно гэж зарлажээ. Үүний хажуугаар бослого амжилттай явагдсан тухай Гангийн ордны эзэнд тагнуул өмгөөлөгч агсан Буурцаг мэдээ илгээжээ.

	 

	 

	 


СҮҮЛЭНХҮҮ ХОЛБОО БАРИХААР ЯВЛАА

	 

	Тэр шөнө Сүүлэнхүү гадаадын хүмүүст зориулсан зочид буудалд хоногложээ. Сонин явдалтай жүжгийг санан санасаар хувцсаа тайлж, орондоо ороод нүдээ анимагц нойрссон ажээ. Сүүлэнхүү нойртоо зочид буудлын эрхлэгч Цинцинелла охинтой хамт морь унаж уралдан давхилдсаар нэгэн их голын захад ирж, яаж гатлах билээ гэж бодолхийлж зориг орж морины жолоог залан ус руу ортол ус морины хондлойг давахад зүүднээс сэрэв.

	Үнэндээ тэгж сэрсэн бус хаалга тогших дуунаар цочиж сэрсэн ажээ. Шөнө дунд надтай уулзах ямар хэрэгтэй хүн ирэв гэж бодоод тайлж өгвөл хувцас нь урагдаж шавар шавхай болчихсон Буратино амьсгаадан зогсож байв. Буратиногийн өгүүлсэн нь:

	— Номын оронд харгис этгээдүүд засгийн эсрэг босов. Би дөнгөж байлдааны талбараас ирлээ. Шударга хүмүүс гянданд хоригдлоо. Утсан харилцаа ч тасарчээ. Тэд нар мөдхөн зочид буудал руу ирж нэгжлэг хийнэ.

	Чи өнөө шөнийн дотор зугтаж орон нутгийн зүг буцсан чинь дээр биз ээ. Гэвч над нэг гуйлт байна. Чи бүх номын орны хаан эрхэм хүн Пантагрюэльд хэл хүргэж чадах уу? гэж асуулаа.

	— Чадна чадна. Чухам юу гэж хэлэх юм бэ дээ?

	— Би нэгд нэгэнгүй бичиж өгье гээд Цинцинеллагаар цаас үзэг авчруулж таталган бичиж дугтуйнд хийж Сүүлэнхүүд гардуулснаа:

	— Маш болгоомжтой явна шүү. Замд чинь гай дайрч мэднэ. Хүн амьтан хаа хүрэх нь вэ? гэж асуувал:

	— Би монгол хүн. Орон нутгийн зүг буцаж явна гээрэй. Би энд нууцаар амь хоргодож нөхдөд тус хүргэх ажил зохионо гэв.

	Буратино Сүүлэнхүүг сайн явахыг хүсээд шатаар доош гүйсээр алга болов. Сүүлэнхүү ч Цинцинеллатай салах ёс гүйцэтгээд явтал ард нь ихэр татан уйлахыг сонсоод эргэж харвал Цинцинелла байлаа. Дайсны хүрээлэлд ганцаараа үлдэж буй тэр охин өрөвдөлтэй санагдаж түүний зүрхийг шимшрүүлэв.

	— Хайрт охин минь битгий уйл. Удахгүй сайн сайхан цаг ирнэ гэж аргадахад Цинцинелла бяцхан тайвшрав. Тэгээд тэр охин:

	— Чи намайг битгий мартаарай гээд өврөө уудалж өөрийнхөө зургийг дурсгав. Энэ зургийг хааяа хараад намайг өөртэйгөө хамт байгаа гэж бодоорой. Гагцхүү салхинд алдав аа! гэж захихад нэг давхарт хүмүүс хашхиралдан зэр зэвсэг хангинаж дуулдлаа.

	— Нөгөөдүүл чинь ирлээ. Би чамайг арын хаалгаар гаргаж өгье. Чи цэцэрлэгээр дамжин яв даа гээд Цинцинелла түүнийг үдэв.

	Нимбэгэн цэргүүд зочид буудлын онгорхой сав бүхнийг нэгжээд Чиполлиногийн талынхны хэнийг ч олсонгүй. Азаар, эрхлэгч Цинцинелла хүүхнийг зүгээр орхисон бөлгөө.

	— Зочид буудалд ямар ч зочин алга. Эрхлэгч Цинцинелла гэдэг хүүхэн үйлчлэгч нар л байна гэж хотын шинэ дарга Помидорт илтгэхэд:

	— Хэн ч алга гэнэ үү! Өчигдөр ирсэн Сүүлэнхүү гэдэг гадаадын хүн байх ёстой гэж Помидор цэргүүдийг загнав. Цэргүүд цөм:

	— Байхгүй! гэж ам тангараг өгч өршөөл гуйхад Помидор: 

	— Тэр этгээд оргожээ. Сүрхий бодолтой хүн байна билээ гэж занахад Нимбэгэн цэргийн зуутын дарга:

	— Хойноос нь нэхэж хөөх үү? гэж санал тавив.

	— Харанхуй шөнө хаана гэж эрэх вэ дээ гэж Помидорыг цөхрөнгүй хэлэхэд хажуугаас нь өмгөөлөгч Буурцаг «гярхай ажигч» гэдгээ үзүүлэх гэж,

	— Тэр сүүлэнхүү гэдэг этгээдтэй би дайралдаад хонины сүүлээр хийсэн хүн гэж мэдсэн юм. Урьд Карабас-Барабаст үйлчилж байсан Алиса үнэг, Базилиа муур хоёрыг хөлсөлж эрэлд гаргавал дээр. Цагдаа нохдыг ч гэсэн мөрөөр нь тавихад зүгээр өнгөрөхгүй вий гэж зөвлөв.

	Өмгөөлөгч Буурцгийн үг бүгдэд таалагдсан бөгөөд түүний зөвлөсөн ёсоор Помидор дарга шийдвэр гаргасан ажгуу.

	 

	 

	 


ЧИПОЛЛИНО ДҮҮЖЛҮҮЛЭХЭЭС АВРАГДСАН НЬ

	 

	Шорон пиг дүүрчээ. Тайван сайхан гал тогооны газарт хүртэл шорон байгуулав. Эрх чөлөөний төлөө босогч, шударга журмыг талархагч бүгдийг гянданд хорьжээ. Харин тэнэг зарц Балда сайн дураараа ирэв.

	— Нимбэг хунтайжид ажил хийж өг! гэж Балдаг дуудсан байж. Тэгэхэд нь:

	— Би шоронд очвол дээр биз дээ. Поп ламтай тохироогүй юм чинь хунтайжийн хоолыг түвшин хороож чадахгүй байх. Тайж ч бас гүзээлчихсэн эд шив гэж Балда хэлжээ.

	Өглөө нь Нимбэг хунтайж Помидор хоёр шоронгийнхныг бүртгэж үзээд Буратино алга байхыг мэдэв. Хэдэн цэрэг явуулж шөнийн тулалдаан болсон газар эрүүлэхэд тэд нь олсонгүйд Помидор өгүүлсэн нь:

	— Тэр айхавтар зулбасга шүү. Хаа байгаа газраас нь олох хэрэгтэй. Чиполлиногоос асуувал нэгийг хэлнэ дээ гэвэл хунтайж Чиполлиног дуудуулав.

	Чиполлиног хоригдлуудын хамт арван минутын хугацаатай нарлаж байхад жадтай дөрвөн цэрэг түүнийг туугаад явлаа. Хоригдлуудын дотроос мастер усан үзэм:

	— Чиполлиног маань хороохоор болжээ. Хөөрхий золбоотой сайн хүү юмсан гэж уйлахад бусад нь дагалдан нүдний нулимсыг бөөн бөөнөөр асгаруулав.

	Эл байдлыг хуягууд сэжиглэн «Амралтын хугацаа дууслаа» гэж зарлаад хоригдлуудыг тус тусын өрөөнд нь оруулж цоожилжээ.

	Төрийн эргэлт гаргагчид их л найрсаг угтаж буй нь Чиполлинод гайхал төрүүлэв. Төрөл бүрийн амттан өрсөн ширээний хажуу дахь нэг сандал дээр Чиполлиног суулгаж, аяга халуун цай котлетоор дайллаа. Нимбэг хунтайж ам нээж өгүүлэх гэтэл гаднаас зарц эмэгтэй орж ирээд:

	— Карабас-Барабас бүр эрүүл болжээ. Танд бараалхъя гэж байна гэхэд Хунтайж:

	— Оруул, оруул гэж зарлиг буулгав.

	Карабас-Барабас Нимбэг тайжаас эхлээд бүгдтэй

	мэндэлж, Чиполлиног тэнд байхыг хараад зог туссанаа тааламжгүйхнээр гараа сарвайв. Тэгтэл түүний нүд хорсон нулимс бүрхэж эргэхдээ өөрт нь зоог барьсан зарцыг харалгүй дайрч унагахад танхимд цугларсан хүмүүс шоолон хөхрөлдлөө. Карабас-Барабас гэмшингүй дуугаар уучлал гуйж:

	— Нас дээр гарахаар нүдний улцан нэмэгдэж нулимс хар аяндаа гоожих юм даа гэжээ.

	Хүүхэлдэйн ухааны эрхэм доктор Карабас-Барабас, Чиполлиног Сонгинохүү гэж үл мэдэх тул юунаас болж хөглөснөө ухаарсангүй өнгөрчээ. Дээр цагт Помидор, Чиполлиног үсдэж байгаад уйлснаа санаж, энэ ч Чиполлиногийн хийж байгаа гай даа. Үүнийг хурдан тонилгох юмсан гэж дотроо бодоод Нимбэг хунтайжийн чихэнд шивгэнэж,

	— Чиполлиног байцаах юм бишүү? гэж ятгахад Нимбэг хунтайж санаа авч:

	— Өнөө муу Буратино хаа байгаа билээ? гэж Чиполлиногоос асуухад:

	— Шоронд л байгаа шүү дээ гэж Чиполлино хариулжээ.

	— Яана гэнээ чи. Эрхэм язгуурт хүн надаар тоглоом хийнэ үү. Нааш ир гэж Нимбэг хунтайж уурлав. Чиполлиног дөхөж очиход хунтайж хальт алгадсанд агшин зуур тайжийн нүд хорсон нулимс асгарав.

	— Уухай, чи намайг уйлуулаад сайнаа үзнэ ээ. Зандалчин хаана байна? Энэ золигийг аваад гар. Үдээс хойш дүүжил! гэж хашхирахад зандалчин Хунтайжийн төлөөнөө Чиполлиног хэд түншээд:

	— Шоронгийн тусгай өрөөнд хорь! гэж Нимбэгэн цэргүүдээр харгалзуулан хүргүүлэв.

	Хоригдлууд Чиполлиног тамлуулан «хатууд» хоригдсоныг дуулаад өлсгөлөн зарлажээ.

	Нөгөө зандалчин, хүн дүүжлэхийн өмнө архи ууж зоригоо чангалсан нь дээр гэж шийдээд Ядуугуагийн эрхлэн суух архины мухлаг руу оджээ.

	Буратино Ядуугуагийнд түр толгой хоргодон байлаа. Ядуугуаг үдийн хоолны ширээ засаж байтал хаалга нүдэж эхлэв. Буратино өөрийг нь барих эрүүлч явна гээд хоосон торхонд орж нуугдлаа. Гуаг хаалга тайлж өгөхөд зандалчид шууд:

	— Нэг шил хатуу дарс өгнө үү? гэв.

	— За, чи чинь юунд ийм их архи уух болчих оо вэ? Ямар баяр тэмдэглэх нь вэ? гэхэд,

	— Нимбэг хунтайж намайг өөрийн улсын зандалчин болгожээ. Өнөөдөр Чиполлиног дүүжлэх юм гэж өчлөө. Ядуугуа санаа алдаж,

	— Ай хөөрхий хөгшин толгой хорвоогийн муу юм болгоныг үзэх нь ээ гээд уртаар санаа алдаад

	— Алив мөнгөө гэв. Зандалчинд сохор зоос ч байсангүй.

	— Зээл өгөхгүй юү? Дараа ажлын хөлснөөс төлье гэхэд нь Буратиногийн толгойд нэг уран мэх орж иржээ. Буратино нуугдсан торхноос үсрэн гараад,

	— Ядуугуа аа! Бид ширээндээ энэ Зандалчин гуайг урья гэхэд Ядуугуа «Буратино маань Чиполлиног аврах ямар нэг арга» олж дээ гэж санаад,

	— Бидэнтэй цуг хоолло! гэж урив.

	Ширээнд сууж хооллох зуур Буратино хундага хундагаар дарс Зандалчинд барихад мань эр нэлээд согтож, дэмий үг ярьж гарав. Үүнийг далимдуулан Буратино:

	— Гайхал Чиполлиног олны нүдний өмнө хороох юм уу? гэж асуувал Зандалчин:

	— Үгүй ээ, үгүй. Нимбэг хунтайж олны өмнө дүүжлэхээсээ зэвүүцээд байгаа юм. Гүн ойд модноос дүүжил гэсэн билээ гэв.

	— Аа тийм бий. Дүү чинь тантай хамт ажилд чинь туслалцвал ямар вэ? Орой энд буцаж ирээд сайхан наргицгаая гэхэд зандалчин хэдийгээр татгалзах байсан боловч «наргицгаая» гэдэг үгийг санамагц зөвшөөрчээ. Тэгээд хадтай цохионы дэргэд Буратиног хүлээж байгаарай гээд гуйвсаар гарч одов.

	Уулыг өгсөж дөрвөн Нимбэгэн цэрэг гав гинжтэй Чиполлиног туух бөгөөд ард нь олс барьсан Зандалчин яваа харагдана. Буратино болзсон газар очиж нуугдаад хүлээж байв. Түүний хамт Гуа өвгөн, Шаалуу Маугли харагдана.

	Буратиног гараар дохиход Маугли нүд ирмэхийн зуур Зандалчныг барин ноцож, гав гинжний түлхүүрийг салгаад хадтай асгын ёроол руу нисгэлээ. Буратино Гуа өвгөн хоёр Нимбэгэн цэргүүд рүү чулуу өнхрүүлэхэд тэд цөм дайрагдаж сүйрэв.

	Буратино сайн нөхөр Чиполлиногоо тэврэн авлаа. Маугли Чиполлиногийн гав гинжийг авч тээр хол шидэв.

	— Хүүхдүүд минь, шөнө болохоос нааш хот руу орж болохгүй шүү. Нимбэгэн цэргүүд газар сайгүй харуулдаж байгаа гэж Ядуугуа сануулав.

	Тэд Мауглийнд очиж шөнө болтол хүлээхээр шийдэв.

	 

	 

	АЛИСА ҮНЭГ, БАЗИЛИО МУУР ХОЁР СҮҮЛЭНХҮҮГ идэх гэв

	 

	Алиса үнэг Базилио муур хоёр шиншлэн гүйсээр Сүүлэнхүүгийн мөрийг арай гэж олоод мөрдөн хөөлөө. Помидорын тавьсан цагдаа ноход ч тэдний хойноос гүйж явав.

	Алиса үнэг угаасаа зальтай болохоор нэг арга олоод Базилиод хэлэх үү, байх уу гэж хэсэг зуур бодолхийлснээ Базилио надаас яасан ч салж өгөхгүй, тэгэхээр олзоо энэ золигтой чинь хуваалцахаас биш дээ гээд:

	— Базилио хө, чи бид хоёр мөн удаан нөхөрлөлөө дөө. Чамаас би юугаа нуух вэ дээ гэхэд:

	— Тийм ээ, олон жил гэж Базилио архирав.

	— За хө Сүүлэнхүүг тэд нарт барьж өгөөд бид ямар ч ашиг олохгүй. Тэгсэнд орвол амттайхан сүүл үмхчихсэн нь дээр биз дээ.

	— Зүйтэй. Өчигдөр би Сүүлэнхүүгийн дэргэдүүр өнгөрөхөд хонины сүүл үнэртэхээр нь золтой л түүнийг самардчихаагүй билээ гэв.

	— Бидэнд цагдаа ноход саад болно. Энэ голд Сүүлэнхүү живж үхсэн. Цааш эрээд хэрэггүй. Та нөхөд явж амарцгаа гэж буцаана шүү гэсэн овжин мэхээ Алиса үнэг цухуйлгав.

	Сүүлэнхүү голд тулж ирээд яаж гатлах билээ гэж бодов. Тэгтэл удалгүй Алиса үнэг, Базилио муур хоёр, сарны гэрэлд сүүтгэнэн үзэгдлээ. «Дайсан намайг хөөж яваа юм байж» гэдэг бодол агшин зуур толгойд нь оров.

	— Аа муу өөхөн хүн. Зугтаана уу чи! гэж Алиса үнэг яр яр хийв.

	— Зугтаана уу чи! гэж Базилио муур архирав. Сүүлэнхүү бүр сандарлаа. Алиса Базилио хоёр хариугүй дөхөж ирэв. Баригдахын даваан дээр Сүүлэнхүүгийн толгойд нэг ухаан оров. Гол руу шууд яваад орчихъё. Би хөнгөн юм чинь живэхгүй гэж шийдээд эгц эрэг дээрээс харайчхав. Агаарт хэд тонгорцоглоод Сүүлэнхүү усанд пүлхийн унажээ. Уулын түргэн урсгалтай гол Сүүлэнхүүг бяцхан зомгол урсгах мэт авч явав. Алиса үнэг Базилио муур хоёр эрэг дээр Сүүлэнхүүгийн нэг далд орж, нэг ил гарч хөвөхийг ширтэн дэмий л голын эрэг дагаж гүйснээ амттайхан зуушаа азгүй алдсандаа харамсан буцав.

	Тэдний замд цагдаа ноход дайралдахад Сүүлэнхүүг барьж чадаагүйдээ нэрэлхэж, түүнд:

	— Биднээс айхдаа голын эргүүлэгт унаж живж үхсэн гэж хоёулаа өчив өө.

	 

	 

	 


АЛТАН ЗАГАС ДАЙРАЛДАЖ, СҮҮЛЭНХҮҮД ТУС БОЛОВ

	 

	Усанд сэлж сураагүй болохоор Сүүлэнхүү амаараа ус залгилж, арай л живчихгүй хөвж явав. Тэр үнэндээ усны урсгалын эрхээр явж байгаа хэрэг байв. Цаашлах тусам голын эрэг бие биеэсээ холдоно.

	Сүүлэнхүү номын орны хаанд хүргэх бичгийг норгочихгүй юмсан гэж энгэрийн тус газар үргэлж дарж үзэх ажээ. Цинцинелла охин бичгийг ус нэвтэрдэггүй цаасанд ороосон тул аз болжээ. Хааяа хааяа үүл сарыг харанхуйлна. Нэг тэгж харанхуйлах үед уснаас шовойсон чулууг үзэлгүй толгойгоороо мөргөж хэсэг ухаан муужирчээ. Сэргээд харвал сар баруун тийшээ хэлбийсэн байв. Гэтэл гай болоход замагтай торлогт орооцолдож гарах гэж хамаг тэнхээгээ баржээ. Тэгээд хажуугаараа урсан өнгөрч яваа модны тайрдас дээр амжин гарч далбилзан хөвлөө.

	Тэр зүг чигээ алджээ. Урсгал сөрж явах ёстой юу, аль эсвэл голыг хөндлөн гатлах уу, ингээд яваад байх уу, алиныг ч мэдэхээ байв. Зөвхөн үүр цайж өглөө болохыг тэсгэлгүй хүлээнэ.

	Тэгтэл нэгтэйгээс:

	— Хүүе чи хаачих нь вэ? Ингээд яваад байвал Гангийн оронд очно шүү гэсэн дуу гарав. Хаана хэн дуугарч байна вэ? гэж гайхаад хавь ойрыг ажиглавал юу ч харагдсангүй. Гайхшаа бараад тэнгэрт байгаа юм байх даа гээд дээшээ харж хэвтлээ.

	— Би энд байна. Чи намайг танихгүй гэж үү. А. С. Пушкины «Алтан загасны үлгэр»-ийг уншаагүй юм уу гэж түүний хажууд дуугарлаа. Сарыг халхалсан хэсэгхэн үүл далд ороход усан дээр ахиад гэрэлтлээ.

	— Таньж байна, таньж байна. Чи чинь гадаад их далайд байдаг биш билүү.

	— Тийм нь ч тийм. Дэлхийн судас ямар байдгийг үзэхээр уулын гол мөрнөөр аялж явна. Чи хэн гэгч вэ? Хэрэг зориг хэнд билээ гэж Алтан загас асуув.

	— Намайг Монголын жаал Сүүлэнхүү гэдэг юм. Номын оронд очсон чинь тэнд харгис талынхан өчигдөр эсэргүү бослого гаргаж засгийн эрх авав. Олон шударга хүн шоронд хоригдсон. Энэ эмгэнэлт явдлын мэдээг эрхэм хүн Гаргантюа Пантагрюэльд хүргэхээр явж байна. Би төөрчихжээ гэлээ.

	— Би чамд тусалъя. Олон сар энд тэндхийн гол мөрнөөр аялж явсаар сониноос хоцорчээ. Хань нөхдөө зовлонгоос ангижруулахын тулд туслах нь миний үүрэг. За чи миний нуруун дээр суу! гэлээ.

	Сүүлэнхүү Алтан загасны нуруун дээр суугаад голын урсгал сөрөв. Түүний нүднээс нулимс цийлгэнэж байгаагаас үзэхэд асар хурдан сэлж яваа нь илэрхий. Удаж түдэлгүй нэгэн их нуга газар харагдлаа.

	— Эндээс цааш хуурай газраар явна. Чамд туслах амьтан бас бий. Тэр харав уу гэж Алтан загас заав. Өчүүхэн хоёр бөхтэй, урт чихтэй, атигархан биетэй, хөлөг морь дэл сүүлээ намируулан байлаа.

	— Өнөө Бөхтэй морьхон гэдэг алдартай хурдан морь чинь энэ дээ гэж Алтан загас шивгэнээд эрт дээр цагаас бид хоёр сайн танил болсон юм. Би дуудъя гэв.

	Бөхтэй морьхныг «Ганган дэлээ намируулан, газар цавчлан эргэлдээд, дэлдэн чихээ дэлбэгнүүлэн, дэвхцэн баясан ирэхэд» Алтан загас өгүүлрүүн:

	— Энэ Сүүлэнхүү номын орны хаан эрхэм хүн Гаргантюа Пантагрюэльд маш яаралтай мэдээ хүргэх ёстой. Чи хөл залгуул! гэхэд:

	— За тэгье гэж Бөхтэй морьхон дуртай зөвшөөрлөө. Тэгээд Алтан загас:

	— Сүүлэнхүү минь замдаа сайн явж санасан үйлсээ хурдан бүтээгээрэй гээд сүүлээ нэгэнтээ шарваад цээл усны гүнд шумбан орлоо.

	 

	Одоо намайг уна

	Ойчилгүй явахаа мэд

	Бие минь намхан гэсэн ч

	Биш морьдоос дутахгүй

	 

	гээд Бөхтэй морьхныг навтайхад:

	— Хаанаас даа, би ч адуутай газрын хүү шүү. Багаасаа морь унаж өссөн хүн гэж нэрэлхээд тапхийтэл мордов.

	 

	Жаалхан морь нь босож

	Жавхаатай шилгээж байв.

	Их дэлээ сэрвийлгэж

	Идэрхэг зангаар хуухирав.

	Хөх тоос дэгдэж

	Хөлийн дор нь хуйлрав.

	Харвасан сум шиг хурдалж

	Харсан нүд ирмэхэд

	Үүрийн туяа туссан хотын захад ирэв.

	 

	Хотод ороход трамвай, троллейбус, автобус ийш тийшээ хөлхөлдөх ажээ. Сургуулийн сурагчид цүнхээ барин хичээлдээ яаран алхална. Тэдний дотор Чук, Гек хоёр явна. Сүүлэнхүү тэр хоёр сэргэлэн жаалыг дор нь танив.

	— Энэ бол номын орны хамгийн том «Эрдэм» гэдэг хот. Чамайг хотын журам сахиулагч Стёпа ахтай уулзуулъя. Тэр хүн Гаргантюа Пантагрюэль дээр аваачна гэж Бөхтэй морьхон хэлэв.

	Стёпа ах гэж цэрэг цагаан цамц дээрээ суран бүс бүсэлж, гар буу ташаандаа зүүсэн цэнхэр нүдтэй тэнгэр баганадам өндөр хүн юм. Сүүлэнхүү ирсэн учраа хэллээ. Стёпа ахын царай барайж түүнийг яаран дагуулж номын орны хааны ордонд авчрав. Сүүлэнхүүгийн дэргэд Гаргантюа Пантагрюэль уул шиг нүсэр том хүн юм.

	— За ор! гэх нь тэнгэр дуугарч байна уу гэмээр.

	Стёпа ах, Сүүлэнхүү хоёрыг ороход киноны дэлгэц шиг өргөн дэлгэцийн зүг хаан болоод түүний хүүхдүүд, зочид Мянгуужин, Гулливер, Робинзон Крузо цөм ширтжээ. Учир юу вэ гэвэл, тэр өглөө Носов овогт Эрэгжав, Хигээсхэн хоёр сарны гадаргуу дээр буужээ.

	Сүүлэнхүү Буратиногийн өгсөн бичгийг хаанд барив. Гаргантюа Пантагрюэль уншиж үзээд хөмсгөө зангидан бодолхийлснээ цэргийн командлагч Буйман баатрыг дуудуулав.

	Энэ хол газар нэг монгол хүнтэй тааралдах нь гэж Сүүлэнхүү дотроо баясав.

	 

	Хангайн нуруу шиг ханагар том биетэй

	Баян алтайн уулынх шиг эрэлхэг хүрэн царайтай

	Эрүү шанаагаар өргөн

	Өвчүү чээжээр хүдэр

	Дуу магнай нь уужим

	Дуулдах дуу нь бүдүүн

	Шил зоо нь гүвгэр

	Шөрмөс булчин нь төвгөр

	Буй их тэнхээ нь

	Бүх биед нь цогцолсон эр

	 

	орж ирэх нь «Алтай хайлах» туйлын Буйман баатар дүрээрээ мөн байлаа. Гаргантюа Пантагрюэль нөгөө бичгийг Буйман баатарт үзүүлж хэдэн үг хэлсэнд тэр толгой дохив.

	 

	 

	 


ДАЙСНАА ДАРЖ, НӨХДӨӨ АВАРЛАА

	 

	Цэргийн зөвлөлийн байшинд Буйман баатар, Стёпа ах, Их мэдэхч, Сүүлэнхүү бусад хүмүүс цугларчээ. Цонхоор харахад уулын орой дээр том баргар сэнс ийш тийшээ эргэлдэн байв.

	— Тэр юу вэ? гэж Сүүлэнхүүг сонирхон асуухад,

	— Алсад юу болж байгааг дамжуулдаг ид шидтэй эд дээ. Яг зурагт радиогийн антенрхуу юм байхгүй юу гэж Их мэдэгч хариулав.

	— Тэгтэл дайсны гарт зовон тарчилж байгаа доктор Ай-Ёо, Бибигон Чиполлино нарыгаа харж болох уу?

	— Бололгүй яах вэ. Урьдаар дайсныг тагнаж мэдээдэхье гээд хөшиг нээхэд цэнхэр дэлгэцнээ Сүүлэнхүүгийн анх очсон нөгөө хот тодорч «Цахилгаан» театрын бөмбөгөр орой илхэн туслаа. Театрын хаалгаар урт хар сахлаа чирсээр Карабас-Барабас ташуур барин ирж явна. Хоромхон зуур дэлгэц өөр зургаар солигдож хотын захад Нимбэгэн цэргүүд хөл гарын сургууль хийж, Чичетти харуулын тавцан дээр зогсчихсон «нэг, хоёр! нэг, хоёр!» гэж командалж байлаа. Танк, их буунуудаа зэрэгцүүлэн байрлуулжээ.

	— Одоо л үзэлцдэг хэрэг гэж Буйман баатар хэллээ.

	— Цагаа олж байж, хотоос зайдуу байхад нь устгахгүй бол хотыг хамтад нь сөнөөх болно гэж Стёпа ах зөвлөв. Тэд бүгд гарлаа. Холын тусгалтай пуужингууд зоолттой байв. Буйман баатар нум сумыг эртний заншил ёсоороо зүгээр зүүж явдаг байх нь харин пуужингаар бууддаг юм байна гэж Сүүлэнхүү бодлоо.

	Ямар зайд буудвал хот болоод хүн амд өчүүхэн ч хор хүргэхгүй тусгахыг Их мэдэхч цаасан дээр бодож гаргаад Буйман баатарт өглөө.

	Буйман баатар товчлуур дарав. Гал утаа манасхийлгэн пуужинт сум хөөрөв. Тэд ч тийрэлтэт онгоцонд сууж нислээ. 

	Улаан таван хошуутай онгоц байхыг хараад Буратино Чиполлино тэргүүтэн тэгш газар цэнхэр далбаа хатгаж дохио өгөв. Учир нь номын орны шинэ хотод онгоцны буудал барьж амжаагүй юмсанжээ.

	Чичеттийн танк, их бууны салаа нимбэгэн цэргүүд пуужинт суманд өртөж газрын хөрснөөс арчигджээ. Агаарт онгоц хүнгэнэх чимээгээр Нимбэг хунтайж үлдсэн цөөн цэрэгтэйгээ хотыг орхиж усан онгоцонд суугаад Гангийн орон руу зугтсан байлаа. Шулам эм Яго өөрийгөө авч явахыг Хунтайжаас гуйсанд тэр үг дуугүй орхижээ. Шулам эм Яго түүнд хорсож, голын эрэг дээр атилзан арвалзаж хэвтэнэ.

	Онгоц алгуур газардан буухад хамгийн түрүүн Стёпа ах, дараа нь Буйман баатар, Ихмэдэхч, Сүүлэнхүү нар гарч ирэв. Чиполлино, Буратино, Гуа өвгөн нар чөлөөлөгч баатруудаа тэврэн үнсэж, баярын нулимс дуслуулна.

	Шоронд хоригдсон доктор Ай-Ёо, амьтадтайгаа Бибигон, Мальвина охин, бяцхан Мука, Ямх охин цөм суллагдав. Ганц Хадаасхан сэг болтлоо шархтаж үхлүүт хэвтсэнийг Хүүхэлдэйнүүд дамжлан Ихмэдэхэд аваачиж эмчлүүлэв. Ихмэдэх түүний их бууны суманд цоо цохиулсан гар хөлийг болд төмрөөр дархалж, нүдэнд нь тунгалаг шил шигтгэж, тархинд нь цахилгаан гүйдэл үүсгэхэд Хадаасхан амиллаа. Хөл гараа тэнийлгэж:

	— Гаргантюа Пантагрюэль хаан ирсэн үү? гэж асуухад,

	— Хараахан ирээгүй байна. Онгоцоор наашаа ниссэн гэж Ихмэдэх хэлэв.

	— Та минь ээ, Зад угаагч алга. Эрж олцгооё гэж хэн нэг нь хашхирав. Цөм тал тал тийшээ явж хайлаа. Бибигон, Цинценилла, Сүүлэнхүү гурав хотын захын эвдэрсэн муу усны хоолойноос хоёр хөлөөрөө цухуйж байхыг олов. Хөөрхий Зад угаагч бүр амьсгалаа хураажээ. Түүнийг эрүүл тунх байхад хот хэчнээн цэвэр цэмцгэр хог новшгүй, шороо тоосгүй байдаг байлаа даа.

	Хотынхон түүний дурсгалыг хүндэтгэн гэрийнхээ гадаа малгайгаа аван, толгойгоо гудайлган зогсов.

	— Байзнаарай, байзнаарай! Эмгэнэж гашуудах болоогүй гэж Буйман баатар газар доргитол дуугараад үд хүргэдэггүй үнэн цагаан эм, хоног хүргэдэггүй хонин цагаан эмээ хүртээж Зад угаагчийг амьдрууллаа.

	Түүний ажилдаа орсныг айл бүхний угаалгын өрөөнд цэвэр, халуун хүйтэн ус зэрэг зэрэг годгодон ирснээр мэдсэн гэнэ. Энэ хооронд доктор Ай Ёо цаг алдсангүй. Дайснуудын шархтуулсан гуталт муур, нугасны эрэлхэг дэгдээхий Тим, гахай, тоть, сармагчнуудын шархыг боож, заримд нь эм тан түгээж байв. Стёпа ах дадсан зангаараа хүүхэлдэйнүүдтэй хамт хотод журам сахиулж явахдаа гал тогооны газар гал гарсныг илрүүлж, буруутай эздийг нь олов. Шулам эмийн ятгалгаар Луу гал тавьж Алиса үнэг, Базилио муур хоёр хөөрөгдөж байжээ. Байшингийн хонгилд нуугдсан Карабас-Барабасыг урт сахлаас нь чирч олны өмнө авчирлаа.

	— Энэ хар санаатнуудыг яах вэ? гэж Стёпа ах асуулаа

	— Хатуу чанга шийтгэе гэж зарим нь шаардав. Тэгж шаардагсад бол голдуу Карабас-Барабасын гарт ясаа гартал тамлагдсан жүжигчид байлаа.

	 

	 

	 


СОНОР СЭРЭМЖТЭЙ БАЙХЫГ ГАРГАНТЮА ПАНТАГРЮЭЛЬ САНУУЛАВ

	 

	Гаргантюа Пантагрюэль ирж яваа гэсэн мэдээ хотоор эгшин зуур таржээ. Номын оронд хамгийн ахмадын нэг учраас түүнийг хүндэтгэхгүй баатар бараг байхгүй билээ. 500 гаруй настай болохоор бусад баатрууд түүнийг эцэг шигээ хайрлана.

	Номын орныхон бүгдээрээ Пантагрюэлийг угтлаа. Олны дунд түүний зогсож байгаа нь уул мэт сүрлэг ажээ. Түүний үг хэзээ ямагт үнэн байдаг. Одоо хэлж байгаа үг нь ч үнэнээр дүүрэн болой. Юу гэвэл хуран цугларагсад амаа ангайн, чих тавин сонсжээ. Тэр юу ярьж байгаа юм бол? Цугларагсдын олонх нь нулимс дуслуулж, заримынх нь нүд уур хилэнтэй гялалзаж байнам. Пантагрюэль гараа үе үе занган:

	— Та нар Нимбэгтэн, Чичетти, Карабас-Барабас нарын харгисуудыг даран сөнөөж хөөж явуулснаар санаа амарч болохгүй. Харгислалын голомт болсон Гангийн эзэн Харангалуулагч байсан цагт зовлонгийн нулимс татрахгүй гэж хүнгэнэж байв.

	— Гангийн эзэн номын ертөнцийн энд тэнд гай тарьж байна. Одос урамдах хязгаар орны хүүхэлдэйнүүдээс над захидал ирүүлсэн юм гээд Одос гэдэг үхэр унасан хүүхдийн зурагтай бичиг үзүүллээ.

	Тэр захидалд өгүүлсэн нь «Эрхэм хүн Пантагрюэль таныг мэхийн ёсолъё. Миний нэр Луеи, саяхан дүү Чунгтайгаа хулсан ойд бишгүүр үлээж тоглож байхад Гангийн эзний нэг нисэх онгоц баахан тоглоом цацав. Газарт унаж ирсэн одон бөмбөгийг дүү минь шүүрч автал хагарч дотроос нь хорт шумуул гарч ирээд дүүг минь гарыг хазав. Дүү минь тэр даруйдаа нас барлаа. Гангийн эзний цэргүүд өдөр бүр манай номын байшингуудыг их буугаар буудаж юу ч үгүй нураав. Хайран сайхан номууд галд шатлаа. Гангийн эзний нисэх онгоцнууд бөмбөг хаяж Нгуен, Ван Чой нарын олон хүүхэлдэйн амийг тасалж, уншлагын танхимуудыг эвдэллээ» гэжээ.

	Пантагрюэль захидлыг дөрөв нугалаад дугтуйлж энгэрийнхээ халаасанд хийв. Тэгээд үргэлжлүүлэн ярьсан нь:

	— Гангийн оронд ч бас хүүхэлдэйнүүд идэх юмгүй өлсөж, гудамжаар гуйлга гуйж явна. Муур авгай мэт тарган баячууд тэднийг хашааныхаа үүдээр гарахад нь хүртэл:

	— Яв цаашаа, нүдэнд харагдахгүй газар тонил! гэж золбин нохой шиг хөөдөг байна. Тэнд хамгаас зовлон үзэж байгаа нэг хүүхэлдэй бий. Түүнийг Эмма гэнэ. Хар арьстан тэр хүүхэлдэй бүүр шоронд тарчилж байна. Гэм зэмгүй Эммаг яагаад буруутан болгов.

	Ийм явдал болжээ. Нэг өдөр Эмма өвчтэй эхдээ сүү олж өгөхөөр тавтын мөнгө атгаад дэлгүүр рүү гүйж явлаа. Мужийн захирагчийн охин уянгалан дуулж мөнгөн завиар нуурын усанд сэлүүрдэхийг тэр замдаа харж алмайран зогсов. Гай газар дороос, гахай модон дотроос гэгчээр өнөө завьтай охины зүг далайн дээрэмчид гэтэж ирээд яах ийхийн завдалгүй ус руу охиныг түлхэн унагаад завийг авч зугтаажээ. Түгшүүрийн дохио тарахад цагдаа ноход ойр байснаар нь Эмма охиныг бариад гарт нь гав гинж зүүж, даргадаа авчирлаа.

	Цагдаагийн дарга ихэмсгээр сахлаа илэн, хөлөө ширээн дээр алгуур зөөж тавиад,

	— Ашгүй та нар хэрэгтнийг цагт нь барьсан чинь сайн гэхэд хүзүүндээ хонх зүүсэн нэг цагдаа нохой:

	— Тэглээ даргаа гэж гутлынх нь хоншоорт тултал мэхийн ёсолж бялдуучлаад:

	— Харахгүй юу, тээр! гэж Эммагийн сүү авах гэж гэрээсээ авч гарсан тавьтын мөнгийг зааж:

	— Дээрэмдэж авсан мөнгө нь энэ байна гэж улайн цайм гөрдөв.

	— Худлаа, миний мөнгө. Би ээждээ сүү авах!... гэж хашхиртал

	— Уухай мэлзэнэ вий! гэж цагдаагийн дарга зандраад:

	— Наадахыгаа тусгай тасалгаанд хорь! гэж тушаал буулгажээ.

	Гангийн орныхны хуулиар бол баячуудын аминд халдах гэсэн этгээдийг цаазаар авдаг ажээ. Гэм зэмгүй Эмма охиныг суллуулах гэж түүний нутаг нэгтэн гүмбараа матар, далайн хав, загас, ороонго, африкийн арслан, сармагчнууд эсэргүүцэл илэрхийлж Гангийн эзэн Харангалуулагчийн ордны өмнө жагсаал хийхэд цагдаа нар их буугаар буудаж тараажээ.

	Хөөрхий Эмма охиныг ээжтэй нь уулзуулах битгий хэл, гадаа нар салхинд ч гаргахгүй хорьжээ. Түүнийг зодсоор байгаад бүр шархлуулж, даавуун биеэс нь хөвөн модны үртэс цухуйж үзэхийн эрхгүй муухай болж гэнэ гэхэд:

	— Бид Эмма охиныг өмөөрье. Гангийн эзэнд суллахыг шаардсан захиа явуулъя гэж Буратино хэллээ.

	— Би тэр захиаг аваачиж өгье гэж Сүүлэнхүү санал гаргалаа.

	— Бид бас Гангийн эзний онгоцнуудад бөмбөгдүүлэн сүйрч байгаа Одосын орны хүүхэлдэйнүүддээ ч тусалъя. Өвгөн дархан Кузьмагаар уншлагын саруул танхимтай номын байшин бариулж галт тэргээр явуулъя гэж доктор Ай Ёо хэллээ. Гаргантюа Пантагрюэль:

	— Та нарын санаа цөм зөв. Нөхдөдөө шалавхан туслах хэрэгтэй. Энд дайснаа дарж, дархан цолоо мандуулсан баяраа ч тэмдэглэ! Гагцхүү Гангийн орноос бүхнийг хатааж алах халуун салхи үлээж байгааг марталгүй цаг ямагт сонор сэрэмжтэй бай! гэж захилаа. 

	Номын орны бүх баатрууд хотын их талбайд:

	 

	«...Хан ертөнцийн хүүхдүүд

	Хагас нь жаргаж, хагас нь зовохгүй

	Адил тэгш амьдрах ёстой.

	Ажил эрдмээр баясах ёстой.

	Бууны ам цаашаа

	Дууны ая наашаа

	Бузар дайныг үүрд тонилгоё

	Буман хүүхдээ тэгш жаргуулъя...»

	 

	гэж дуулсаар тойрон бүжиглэв.

